
   Çурмаллапа нихçан та килĕшместĕп,

Мĕн-ма тесессĕн çуккă çур тĕнче.

Çур пурнăçа шанмастăп, ĕненместĕп

Маттур, хастарлă халăх йышĕнче.



Çур сăмаха та ĕненмест чĕрем ман,

Тулли сăмахлă калаçу кăна.

Çур туйăмпа çын нушине пĕлеймĕн,

Вăй-хал хушаймăн хуçăлан чуна.



Çурма телейшĕн савăнса тăрас-и?

Эп — çĕнĕ пурнăç тăвакан этем,

Лартап-и йывăç е хыватăп касă —

Тулли телейшĕн ман чунри çĕклем.



Çурмаллапа нихçан та килĕшмен эп,

Мĕн-ма тесен çурма тени çурмах...

Çак пурнăçра сана кăна ĕненĕп,

Ялан-ялан тулли текен сăмах...

  